
Mama Samateh eta Wassu Gambia Kafo GKE, "Nafarroa" Elkartasunaren Nazioarteko VII. Sariaren irabazleak, ex aequo
Haien ekintzak emakumeen sexu-organoen ebaketaren kontrako borrokara bideratuta daude
Asteartea, 2007ko abenduaren 18.  Mama Samateh eta Wassu Gambia Kafo GKE izan dira, ex aequo, “Nafarroa” Elkartasunaren Nazioarteko VII. Sariaren irabazleak, emakumeen sexu-organoen ebaketaren kontra daramaten borrokagatik. Saria batera sustatzen dute Nafarroako Gobernuak eta Euskadiko Kutxaren Nafarroako Zuzendaritzak. 

Epaimahaia gaur bildu da epaia erabakitzeko, eta ondoren, prentsaurreko batean eman du haren berri; parte hartu dute bertan Familia, Gazteria, Kirol eta Gizarte Gaietako kontseilariak, María Isabel García Malok, Miguel Induráin Larraya txirrindulari ohiak, epaimahaiko buru izan denak; eta Euskadiko Kutxako Nafarroako zuzendariak, Alfonso García Liberalek. 

Mama Samateh Saidy hautagaia Bartzelonako Centro de Estudios Africanos izenekoak aurkeztu zuen; Gambian jaio zen eta duela hogei urte inguru emigratu zuen Kataluniara. Egun, 1998an sortutako Asociación de Mujeres Anti-Mutilación (AMAM) elkartearen burua eta bazkide fundatzailea da, baina Katalunian bizitzen jarri zenetik, 1983tik alegia, lanean aritu da emakumeen sexu-organoen ebaketaren kontra, hasiera batean boluntario gisa, gero profesional moduan. Bere aldetik, Mama Samateh-k erakundeekin lan egin du, emakume eta etorkin taldeekin, eskolekin eta gizarte zerbitzuekin. AMAMen buru gisa, Gambian 1983az geroztik jarduten duen Gambiako Usadiozko Ohituren Batzordearekin lan egiten du. AMAMen helburua da Katalunian bizi diren emakumeak beraiek sentsibiliza daitezela eta emakumeen sexu-organoen ebaketaren kontra borrokatzen lan egin dezatela, bai Espainian bai beren jatorrizko herrialdeetan, non kasu askotan legeak debekatzen baitu. 

Wassu Gambia Kafo (WGK), GKEren hautagaitza, berriz, NUPeko Gizarte Laneko Sailak proposatu zuen; GKE hau 2002an sortu zen, Bartzelonako Unibertsitate Autonomoko Usadiozko Ohituren Prebentzio eta Ikerketarako Diziplinarteko Taldeak egindako lana jarraitzeko, eta Bartzelonan eta Gambian ditu egoitzak. Aipatutako taldeak eta WGK erakundeak batera betetzen dituzten ekintzen garrantzia emakumeen sexu-organoen ebaketaren arazoaren inguruan duela hamar urtetik hona egin duten lanean datza. Zehazki, WGKren lan nagusia bertako bizilagunak eta emigratutakoak sentsibilizatzea da, eta emakumeen sexu-organoen ebaketa desagerraraziko duten estrategia alternatiboak prestatzea. Espainian jarduten dute, bereziki Katalunian, demografiaren aldetik populazio handiagoa baitago arriskuan, eta Gambian, ohitura hori kanpora eramaten duten Afrikako herrialdeen artean nabarmenena baita; izan ere, herrialde horretako emakumeen %80k pairatu du ebaketa. 
Sariaren helburua -zazpigarren urtea du aurtengoa- sektore sozial eta herrialde behartsuenen alde pertsonek eta entitateek betetzen duten borondatezko lana aitortu eta zabaltzea da eta, halatan, gizartea sentsibilizatzea lan horren garrantziaz. Saria datorren urteko udaberrian entregatuko da: 30.000 euro (erdia Nafarroako Gobernuak emana eta beste erdia Euskadiko Kutxak), Jorge Oteizaren “Arri Ernai Zaitzailea” eskulturaren erreprodukzio bat, eta diploma bat. 

VII. sariaren kasuan, epaimahaiko burua Miguel Induráin izan da, eta kideak, berriz, kontseilaria, García Malo; Alfonso García Liberal; Miguel Angel Argal, garapenerako lankidetzaren arloko aditua eta Nafarroako Medicus Mundiko kidea; Frans Polman, garapenerako lankidetzaren arloko aditua eta Europako Garapen eta Laguntza Humanitarioko GKEen Konfederazioko lehendakaria izandakoa; eta Ignasi Carreras, ESADEko Berrikuntza Sozialerako Institutuko zuzendaria. 
Lehenbiziko urtean, saria Muhammad Yunusek jaso zuen; “pobreen bankaria” deitutako gizon honek garapen bidean diren herrialdeetan mikrokredituen sistema sortu zuen eta Nobel Saria ere jaso du. Bigarren urtean, Karitatearen Moja Misiolarien Kongregazioa, Kalkutako Teresak sortutakoa, izan zen sariduna. Hirugarren urtean, Errefuxiatuentzako Jesuiten Zerbitzua izan zen saritua; laugarrenean, UNASO (Ugandako HIESaren kontrako erakundeen sarea), eta bosgarrenean, “Fe y Alegría” Nazioarteko federazioa, herri hezkuntza integralean eta promozio sozialean espezializatua. Seigarren urtean, iazkoan, saria San Juan de Dios Ordena Ostalariak jaso zuen; mundu osoan gaixo eta behartsuei harrera egin eta laguntza ematen aritzen da. 

Finalistak 

Mama Samateh eta Wassu Gambia Kafo saridunez gain, beste lau hautagai hauek izan dira finalistak: 

-Asociación por Agua del Pueblo: 1972an sortutako GKE, Guatemalako landa eremuko komunitate pobreen garapen integralaz arduratzen dena. Elkartearen jarduera nagusia bizi-maila hobetzen laguntzea da uraren eta ingurumeneko oinarrizko saneamenduaren inguruko arazoei soluzioak bilatuz eta ezarriz, bai eta elikadura-segurtasuna bermatzea mini-ureztaketako sistemez baliatuz. Lan-ildo horiek komunitatearen partaidetzazko metodologian oinarritzen dira, esperientziak sozializatuz.  

-Hermelinda Tiburcio, Ndu Na Ñu Savi (Gu, Herri Mixtekoak) erakundearen buruzagia eta fundatzailea, Consejo Guerrerense 500 Años de Resistencia Indígena izenekoaren barruan. Baina Hermelindaren ekintza-lana laurogeita hamarreko hamarkadan hasi zen, bere gaitasuna indigenen mugimenduaren zerbitzuan erabiltzeari ekin zionean, emakumearen jabekuntzaren alde borroka eginez batez ere. Beste kargu batzuen artean, Asamblea Nacional Indígena Plural por la Autonomía (ANIPA) izenekoaren estatuko koordinatzailea izan zen 2003an -gaur egun ere horren kide aktiboa da-, eta Emakume Indigenaren Etxearen koordinatzailea ere, Ometepec-en.
-Comités Oscar Romero España: komiteak 1980ko martxoaren 24an jaio ziren, Óscar Romero monsinorea erail zutenean behartsuenen alde zuen konpromisoagatik. Espainian, Herri Komunitate Kristauetako kide batzuk hiletara joan izanak eragin zuen mugimenduaren eraketa. Komiteek talde artikulatu batzuen sarea osatzen dute, zeinek bere ezaugarriekin, justizia, elkartasun eta senidetasun kristauen balioetan oinarriturik, xede nagusitzat sentsibilizazioa dutenak. 
-Ana Ferrer, berrogei urte inguru egin ditu Rural Developement Trust (RDT) / Women Developement Trust (WDT) proiektu integrala zuzentzen; proiektua Vicente Ferrer Fundazioak garatzen du Anantapurreko barrutian (India). Gaur egun, bi elkarteen programetako zuzendaria da, bere erakundeko estrategia zehazteko ardura du eta programak kudeatzen dituzten zuzendaritza-taldeko kideen koordinazioarena; urte hauetan Indiako 1.874 herritan baino gehiagotan bi milioi pertsona inguruk jaso dituzten programa horien onurak.

Sariaren oinarriak 

Sariaren arauetan ezarrita dagoenez, haren helburua da nabarmendu eta aitortzea pertsonek, entitateek, elkarteek eta gobernuz kanpoko erakundeek, pertsonen eta familien funtsezko premiak asetzera bideratutako edozein arlotan, gutxienez hiru urtez jarraian betetako lana, ekintza sozial, kultural, ekonomiko, tekniko edo giza eskubideen defentsakoen bidez gauzatutakoa. 

Sari honetara edozein pertsona fisiko edo irabazi-asmorik gabeko edozein entitate edo erakunde aurkeztu ahal da, baldin eta kide gehienak boluntarioak badira. Edozein herritako erakunde publikoek (gobernuak, ministerioak, udalak, unibertsitateak, ikastegiak, ikerketa zentroak, enbaxadak, kontsulatuak, etab.) egin ahal dituzte proposamenak, eta, halaber, hezkuntza, kultura, gizarte mailako entitateek, GKEek edo legez onartutako beste edozein entitatek. 

Hautagaitzak baloratzeko garaian, epaimahaiak kontuan hartu ditu bereziki irizpide hauek: hautagaia, entitatea nahiz pertsona, urteetan lotuta egon izana gizartearen edozein mailari zuzendutako edozein programatan: haurrak, gazteak, helduak eta zaharrak; proposatutako entitateak edo pertsonak egindako lanaren garrantzia; entitateak dituen boluntarioak. Horrez gain, aintzat hartu da entitateak edo pertsonak parte hartzen duen lankidetza programetako helburuak lortzen egindako ekarpena eta proiektuak etorkizunean irauteko aukera. (






( Nota: en la sección de "Noticias" de www.navarra.es se ofrece una fotografía relacionada con esta nota de prensa.

